
Tað var væntandi, at løgmaður fult 
og heilt, fór at reinsa Høgna Hoy­
dal, landsstýrismann í fiskivinnu­
málum fyri skuldsetingarnar um at 
hava  framt brot á § 5 í løgtingslóg­
ina um landsstýrismannaábyrgd.

Tað kann væl vera, at løgmað­
ur hevur púra rætt og er komin ta 
røttu niðurstøðuna í kanningarar­
beiði sínum. Men tað er ikki tí, at 
vit siga, at »tað var væntandi...« Tað 
er meira tí, at løgmenn reinsa altíð 
sínar landsstýrismenn í slíkum 
málum. Og tá misálit verður reist 
ímóti landsstýrismonnum, so  
verða tey altíð reist av andstøðuni 
– og tá er tað altíð eitt politiskt 
spæl fyri gallarínum.

Tí er hetta ein rættiliga marg­

háttligur máti, sum politiska 
skipan okkara brúkar at viðgera 
møguliga brot og mistøk, sum 
landsstýrisfólk fremja. 

Gamaní verða gjørdi feilir við­
hvørt, og onkuntíð verða kanning­
arstjórar settir at kanna embætis­
førslu hjá landsstýrisfólkum. Tað 
skal vera rættvísi, verður sagt.

Hettta eru sera dýrar kanning­
ar, tí tað kostar milliónir til advo­
katútreiðslur at kanna ein lands­
stýrismann.

Men í síðsta enda eru tað polit­
ikararnir sjálvir, sum døma. Teir, 
sum sita á valdinum. Í dag eru 
tað tingfólkini úr Javnaðarflokki, 
Tjóðveldi og Framsókn – og Sonja.

Og tey tíma valla at gera sær 

politiska arbeiði trupult við at 
koyra formannin í Tjóðveldi úr 
Fiskimálaráðnum.

Andstøðan er neyvan nøgd. 
Tí andstøður tevja altíð blóð, tá 
ein landsstýrismaður er komin er 
komin í óføri ella á onkran hátt 
er hóttur og kanska kann fellast 
fyri brot á embætisførslu sína. 
Og Høgni Hoydal er í so máta eitt 
lætt offur, tí fáur hevur verið so 
kritiskur sum hann í slíkum mál­
um – tá onnur sótu við ábyrgd.

Tí kunnu vit rokna við, at and­
støðan á tingfundinum í dag fer 
at reisa misálitisuppskot á Høgna 
Hoydal. Og tað verður ikki gjørt, 
tí tey vænta, at samgongan fer 
at fella Høgna Hoydal. Tað verð­

ur gjørt, tí tað kann skaða málið 
»Uppskot til løgtingslóg um fyri­
siting av sjófeingi« – fiskivinnuný­
skipanin, sum skal til aðru viðgerð 

í Løgtinginum í dag.
So kann andstøðan koyra enn 

meira á samgonguna, sum dugir so 
illa at planleggja politiska arbeiði, 
at tey næstan verða noydd at ar­
beiða líka til ólavsøku.

Politikararnir í samgongu fáa 
eitt takk fyri seinast – og so er aft­
ur ein dagur í løgtinginum, har 
barnalótirnar eru í hásæti. Landið 
fær púrt einki burturúr, og held­
ur ikki fólkið í Føroyum – og pol­
itiska støðið verður hildið niðri í 
díkinum.

Var væntandi, tí løgmenn 
reinsa altíð síni landsstýrisfólk

Nógv svart gull 
er eftir í Norð­
sjónum

Roknað verður við, at tað eru 
tríggjar milliardir tunnur av 
olju, harav helmingurin kann 
útvinnanst her og nú sam­
bært langtíðarætlan.

Danmark hevur bara tik­
ið um helmingin av teirri olju 
og gassi upp, sum er í undir­
grundini.

Tað vísir tann nýggja 
norðsjóvarlangtíðarætlan­
in, har kannað hevur verið, 
hvussu Danmark kann fáa 
sum mest burtur úr tilfeingi 
sínum.

Og her kanst tú frætta 
meira:

– Olju- og gassframleiðsl­
an úr danska partinum av 
Norðsjónum hevur stóran 
týdning fyri danska búskap­
in.

– Síðani fyrsta oljan varð 
framleidd í 1972 og fram til 
2015 eru fleiri enn 3,8 milli­
ardir tunnur av olju og gassi 
tikin í land.

– Tað hevur givið danska 
statskassanum eitt íkast 
upp á umleið 415 milliardir 

krónur.
– Men framleiðslan er far­

in niður í helvt síðani 2004, tá 
hon var upp á tað mesta.

– Vinnan heldur, at um­
leið 15.000 fólk starvst í olju­
ídnaðinum.

– Danmark er einast út­
flytari av olju og gassi í ES.

– Tað skulu gerast stórar 
íløgur í undirstøðukervi í 
Norðsjónum, tí ein partur 
treingir til viðlíkahald, með­
an aðrir partar treingja til 
endurnýggjan sambært 
langtíðarætlanini.

Bara helmingurin av 
teimum trimum milliardum 
tunnum í Norðsjónum kann 
fáast uppvið núverandi 
tøkni.

– Sabærat langtíðaræt­

anini skal tí mennast nýggj 
tøkni, um restin av oljuni 
skal fáast upp. Hendan tøkn­
in fer at gera, at meira fæst 
burturúr, 

– Harumframt er nógv 
olja í smáum fundum, sum 
ikki loysir seg at fara eftir.

– Seinastu árini hevur 
øktur framleiðslukostnaður 
og fallandi oljuprísir lækka 
vinningin niður á 1,5 milli­
ardir krónur.

Sambært útrokningum 
hjá vinnufelagsskapinum 
Olie Gas Danmark fær ríkis­
kassin 238 milliardir burtur­
úr, um besta ætlanin verður 
fylgd.

Kelda: Den nye nordsøstrategi: "Frem­
tidens olie og gassektor i Danmark".
/ritzau/

Framvegis milliardir tunnur av 
svørtum gulli eftir í Danmark

Ágóðin frá stórsteypadyst­
inum í fótbólti ger, at Team 
Rynkeby Føroyar hevur nýggja 
og dagførda samskiftisútgerð á 
ársins súkkluferð til París

Fríggjanáttina setur Team 
Rynkeby Føroyar kós ímóti 
París, og við á ferðini hesaferð 
eru 44 súkklarar og 11 hjálp­
arfólk, sum á henda hátt eru 
við til at savna inn pengar til 
krabbameinsrakt børn og fam­
iljur teirra.

Tá føroysku súkklararnir 
saman við næstan 1.600 øðrum 
súkklarum á 37 øðrum liðum 
fara undir tann stívliga 1200 
km langa teinin, er samskifti 
innanhýsis millum súkklarar­
nar av allarstørsta týdningi, so 
øll vita av hvørjumøðrum og 
tað ber til at halda saman upp 
á stóra súkkluliðið.

Útgerðin trongdi undan 
ferðini í ár til útskifting og 
dagføring, og tí gjørdi Lions 
Club í Føroyum av, at ágóðin 
frá ársins stórsteypadysti í 
fótbólti skuldi fara til Team 
Rynkeby Føroyar, so neyðugu 

íløgurnøar í samskiftisútgerð­
ina kundu gerast.

Á fundi í Lions Club herfyri 
vóru Finn Danberg og Alfred 
Hummeland frá Team Rynke­
by Føroyar og tóku ímóti ein­
um kekki upp á 39.000 krónur, 
ið Gunnar Streymoy frá Lions 
Club handaði teimum.

Har greiddu Finn og Alfred 
frá týdninginum av at hava 
røttu útgerðina til samskifti á 
ferðini, og samstundis takkaðu 
teir fyri gávuna og søgdu seg 
nú hava fingið møguleikan at 
binda um heilan fingur, so alt 
samskifti kann ganga fyri seg 
á besta hátt.

Ferðin hjá Team Rynkeby 
byrjar longu fyrrapartin hós­
dagin í Klaksvík, og síðani 
verður súkklað yvir til Leir­
víkar, út á Toftir, norður til 
Streymnesar og síðani suður 
til Havnar. Haðani fer liðið 
fríggjanáttina klokkan hálvg­
um fýra til Danmarkar við 
Norrönu, og nakað eftir mið­
dag leygardagin byrjar so tann 
langi teinurin til París.

Finn Danberg og 
Alfred Humme­
land frá Team 
Rynkeby Føroyar 
taka ímóti teimum 
39.000 krónunum, 
ið Gunnar Streymoy 
vegna Lions Club 
Føroyar handaði

